
ABSTRAK
Tolakan perbelanjaan daripada pendapatan yang dikenali sebagai had kifayah merupakan elemen penting dalam pengiraan zakat pendapatan. Berbantukan kalkulator zakat atas talian, pengiraan jumlah  pendapatan kini lebih mudah untuk dilaksana. Memandangkan pengurusan zakat diletakkan di bawah pengurusan setiap Majlis Agama Islam Negeri (MAIN), didapati bahawa penetapan jenis dan jumlah perbelanjaan adalah berlainan. Rentetan itu, sejauhmana perbezaan amalan ini memberikan kesan dalam aspek jumlah bayaran zakat pendapatan individu diteliti dalam kajian ini melaluimetode pengiraan simulasi zakat pendapatan menggunakan kalkulator zakat atas talian oleh pihak MAIN. Pengiraan teknik simulasi ini  berdasarkan andaian bahawa pendapatan serta jenis perbelanjaan yang ditanggung seseorang adalag sama di Malaysia.. Dua dapatan utama diperoleh dalam kajian ini. Pertama, jenis perbelanjaan yang ditolak dapat dibezakan kepada dua kategori. Kategori pertama ialah semua MAIN menggunakan item perbelanjaan yang sama, namu nilai yang ditetapkan adalah berbeza seperti jumlah perbelanjaan untuk diri sendiri, isteri dan tanggungan. Kategori kedua pula ialah jenis perbelanjaan khusus yang diamalkan oleh beberapa buah negeri sahaja. Antaranya ialah perbelanjaan berbeza untuk isteri bekerjaya dan tidak bekerjaya, tanggungan kurang upaya dan bayaran ansuran untuk rumah kediaman dan kenderaan. Hasil pengiraan daripada simulasi dengan menggunakan semua jenis perbelanjaan ini menunjukkan bahawa bayaran paling kecil jumlah zakat pendapatan individu  adalah di negeri Perlis, manakala bayaran paling tinggi pula di negeri Kedah. Perbezaan ini menunjukkan  ketidakseragaman jenis perbelanjaan dan nilai yang ditetapkan boleh memberi kesan kepada kutipan zakat sesebuah negeri sekiranya berlaku amalan pembayaran zakat merentasi negeri secara meluas. Rentetan itu, hasil dapatan ini memberikan implikasi terhadap keperluan untuk MAIN meneliti perbezaan jenis dan nilai perbelanjaan yang dilaksana di semua negeri serta mengadapatasi jenis perbelanjaan dan menyelaraskan nilai perbelanjaan yang lebih sesuai  dengan senario kehidupan dan ekonomi semasa. 

Kata kunci: zakat pendapatan, had kifayah, kutipan zakat, keseimbangan, simulasi, ekonomi Islam


ABSTRACT

Expenses deduction from the income known as had kifayah is a crucial element in the calculation of income zakat. Aided with the zakat online calculator, the calculation of the total income is now easier to be performed. Due to the placement of zakat management under the administration of Islamic religious council of respective state, it is found that there are dfferences in determining the type and amount of the expenses. Thus, the extend of these differences to impact the total calculation of income zakat is examined in this study through an income zakat calculation simulation method using the application of online income zakat calculation provided by the State Islamic Religious Council. The calculation of this simulation technique is based on the assumption that the income and types of expenses born by an individual is similar in Malaysia.Two major findings are obtained from this study. Firstly, the type of deduction can be classified into two categories. The first category is that all State Islamic Religious Councils employ the same expenses items, but the specified values are different such as the amount of expenses for ownself, spouse and dependents.   While the second category is the type of specific deduction practised by only a few states. Among the expenses are different expenses for working spouse and not working spouse, disabled dependents category and installment payment for residency and transport. The outcome of the simulation calculation by using all types expenses reveals that the smallest amount of individual income zakat payment is in Perlis, while the highest is in Kedah. The difference indicates that the inconsistensies in the type of expenses and speficied amount affect the zakat collection of a state if the practice of paying zakat across states widely exists. Therefore, the outcome of the study gives implication to the need of observing the differences in the types and amount expenses  endorsed in all states and adopting the type of expenses and coordinating the amount of expenses that are more suitable to the current life scenario and economy. 

PENGENALAN

Statistik kutipan zakat pendapatan secara tahunan oleh institusi pengurusan zakat di Malaysia menunjukkan aliran meningkat setiap tahun. Bagi negeri-negeri di Pantai Barat Semenanjung Malaysia, nisbah antara kutipan zakat pendapatan dan kutipan zakat keseluruhan adalah melebihi 50 peratus. Perkhidmatan kalkulator zakat secara talian serta kesediaan pelbagai kaedah bayaran zakat oleh pihak Majlis Agama Islam Negeri (MAIN) telah meningkatkan pelaksanaan tanggungjawb berzakat dalam kalangan muslim berkelayakan. Melalui kalkulator atas talian ini, pembayar zakat mempunyai pilihan untuk mengira jumlah bayaran zakat menggunakan kaedah tanpa atau dengan tolakan. Pengiraan zakat pendapatan dengan kaedah tolakan dengan mengambil kira beberapa jenis dan nilai perbelanjaan yang dikenali sebagai had kifayah. Oleh kerana urusan zakat berada di bawah bidang kuasa MAIN mengikut negeri, maka jenis dan nilai perbelanjaan cenderung untuk berbeza mengikut ketetapan institusi masing-masing. Senario ini merupakan faktor dorongan utama kepada kajian ini untuk dilaksana. Pendapatan Garis Kemiskinan (PGK) merupakan indikator utama dan sama digunakan oleh semua negeri dalam menentapkan had kifayah. Memandangkan ukuran asas adalah sama, maka sewajarnya pengiraan zakat pendapatan lebih mudah dan tidak terikat dengan kalkulator zakat tertentu. Namun demikian, hal ini tidak dapat dilaksana kerana perbezaan ketetapan yang wujud antara MAIN. Sehubungan itu, kajian ini cuba menyoroti jenis dan nilai perbelanjaan ditetapkan oleh MAIN yang layak ditolak dalam pengiraan jumlah zakat pendapatan.. Berbantukan pengiraan berbentuksimulasi menggunakan jenis-jenis perbelanjaan  ini, maka perbezaan dalam bayaran zakat pendapatan antara negeri dapat diketahui dengan terperinci. Bagi memudahkan perbincangan, kajian ini disusun dalam enam bahagian. Bahagian kedua menerangkan secara ringkas berkaitan zakat pendapatan dam had kifayah, disusuli kajian lepas pada bahagian ketiga. Bahagian keempat dan kelima adalah kaedah dan hasil analisis kajian serta perbincangan, dan diakhiri dengan kesimpulan dalam bahagian keenam. 
 
ZAKAT PENDAPATAN DAN HAD KIFAYAH ZAKAT

Zakat pendapatan menyumbang amaun  kutipan zakat yang signifikan kepada institusi pengurusan zakat di Malaysia. Fatwa kewajipan membayar zakat pendapatan telah mula diwartakan mengikut negeri dengan pewartaan awal di Kedah pada tahun 1986. Dalam tempoh lima tahun kemudian, negeri Perak dan Perlis turut mewartakannya sebagai wajib pada tahun 1990 dan 1991. Pewartaan ini turut dilaksanakan oleh negeri-negeri lain antara tahun 1998 hingga 2001 (Lampiran 1). Dari aspek amaun kutipan pula, lebih daripada 55 peratus kutipan zakat di Malaysia diperoleh dari negeri Selangor dan Kuala Lumpur. Sumbangan besar zakat pendapatan didorong oleh faktor kepesatan ekonomi, perbandaran, peluang pekerjaan dan pertumbuhan penduduk yang tinggi dari kedua-dua negeri berkenaan (Katiman 2006). 
Walaupun negeri-negeri lain menunjukkan angka kutipan yang kecil, namun penelitian secara mikro mengikut negeri menunjukkan keadaan yang lebih jelas. Secara umum, nisbah bayaran zakat pendapatan yang diterima oleh MAIN adalah antara  40 hingga 75 peratus daripada jumlah zakat tahunan.  Memandangkan sumber zakat ini penting, pelbagai penambahbaikan telah dilakukan oleh pihak MAIN untuk memudahkan pengurusan zakat. Program penswastaan merupakan antara pendekatan yang telah dilaksanakan oleh kebanyakan  MAIN untuk meningkatkan kecekapan kutipan dan agihan zakat (Lampiran 2). Selain penswastaan institusi zakat, pelaksanaan  kaedah pembayaran zakat yang lebih luas tanpa terikat dengan perkhidmatan kaunter telah diwujudkan bagi memudahkan masyarakat Islam menunaikan zakat.  Antaranya ialah kaedah potongan gaji secara bulanan, kaunter bank, kaunter pejabat, kios, kad debit dan sebagainya. Kemudahan untuk membuat bayaran ini didapati  signifikan menyumbang kepada pertambahan  dalam kutipan zakat tahunan MAIN (Fidlizan et al. 2012). 
	Pelaksanaan pengiraan zakat sendiri menggunakan  kalkulator zakat atas talian didapati berkesan menggalakkan pembayaran zakat dan meningkatkan kutipan zakat MAIN .Walaupun kesemua MAIN mempunyai kalkutor zakat, namun perincian mengenai konsep pendapatan dan tolakan adalah  berbeza-beza antara negeri. Perbezaan konsep pendapatan telah dibincangkan dalam kajian Fidlizan et al. (2015) yang menyarankan penambahbaikan untuk menperincikan item-item pendapatan dalam kalkutor zakat.  Hal ini perlu diteliti memandangkan sumber yang membentuk pendapatan penggajian individu kini telah berkembang dan tidak tertakluk kepada penggajian melibatkan gaji dan elaun bulanan sahaja khususnya kepada kumpulan perkhidmatan profesional.   
Memandangkan bahagian pendapatan telah mempunyai kajian awal, maka perbincangan dalam kajian ini akan berfokus kepada topik had kifayah. Fokus utama ialah membincangkan jenis dan nilai had kifayah yang dibenarkan dalam pengiraan zakat pendapatan berbantukan kalkukator zakat pendapatan atas talian mengikut negeri. Penetapan had kifayah bagi jenis-jenis perbelanjaan yang layak ditolak dalam pengiraan zakat pendapatan di Malaysia dirujuk kepada indikator Pendapatan Garis Kemiskinan (PGK). Melalui nilai dalam PGK, dua kelompok asnaf zakat iaitu fakir dan miskin dapat disetarakan kriterianya dengan konsep miskin dan miskin tegar yang diaplikasi dalam polisi ekonomi negara (Mohd Faisol et al. (2014) seperti ditunjukkan dalam jadual 1. Dua komponen perbelanjaan digunakan dalam PGK iaitu perbelanjaan terhadap bahan makanan dan bukan makanan (pakaian;  sewa, minyak dan elektrik; perkhidmatan asas; pengangkutan dan komunikasi; lain-lain). Isi rumah yang memperoleh pendapatan di bawah had ditetapkan iaitu RM 430 sebulan di Semenanjung, RM 520 di Sarawak dan RM540 di Sabah dikategorikan sebagai miskin tegar atau fakir.  Perbezaan jumlah PGK makanan ini adalah berdasarkan jumlah keperluan kalori yang perlu diambil oleh setiap individu disesuaikan dengan harga runcit mengikut kawasan (Ragayah 2007) Jumlah keperluan kalori yang perlu diambil oleh sebuah keluarga yang terdiri daripada lima orang iaitu 8.725 kalori sehari atau atau 1,725 kalori per individu. Keperluan harian kilo kalori bagi setiap individu adalah mengandungi pemakanan yang seimbang yang terdiri daripada bijirin dan produk bijirin (beras, tepung gandum); ayam, telur dan ikan; susu; minyak dan lemak; gula; sayur-sayuran dan buah-buahan; dan kekacang (Laporan PPIR/KA 2012). 

Jadual 1: Kriteria Miskin Tegar dan Miskin
	Kawasan
	 
Keterangan
	Kategori

	
	
	Miskin Tegar
	Miskin

	Semenanjung Malaysia
	· Pendapatan
	< RM430
	< RM720

	
	· Per Kapita
	RM100 
	RM163

	
	· Saiz Isi Rumah
	4.4
	

	Sarawak
	· Pendapatan
	< RM 520
	< RM830

	
	· Per Kapita
	RM115 
	RM180

	
	· Saiz Isi Rumah
	4.6
	

	Sabah
	· Pendapatan
	< RM540
	< RM960

	
	· Per Kapita
	RM110 
	RM184

	
	· Saiz Isi Rumah
	5.2
	


                    Sumber: Jabatan Perangkaan Malaysia (2007)

	Isi rumah yang memperoleh pendapatan melebihi pendapatan miskin tegar, namun di bawah had pendapatan RM720 di Semenanjung Malaysia, RM830 di Sarawak dan RM960 di Sabah pula dikenali sebagai miskin. Pendapatan kumpulan ini hanya mencukupi untuk membeli bahan makanan sahaja dan tidak berupaya memenuhi barang keperluan bukan makanan. Selain daripada dua kategori ini, terdapat satu lagi kategori baru dalam PGK yang dikenali sebagai mudah miskin. Konsep mudah miskin dilihat kepada pendapatan diterima mengikut kawasan didiami. Individu yang menerima pendapatan melebihi PGK iaitu di bawah RM1,500.00 bagi kawasan bandar dan RM1,000.00 bagi kawasan luar bandar umumnya dikategorikan sebagai mudah miskin. Satterthwaite (2001) menyatakan terdapat lapan kriteria yang boleh menyebabkan seseorang atau isi rumah dianggap sebagai miskin bandar. Antaranya ialah pendapatan yang tidak mencukupi yang boleh menjejaskan pemakanan, keselamatan, kegagalan membayar hutang, ketiadaan aset yang mencukupi meliputi perumahan dan pendidikan, kualiti tempat tinggal yang daif, infrastruktur yang tidak mencukupi dan sebagainya. Memandangkan banyak faktor yang menyebabkan berlakunya miskin bandar, maka kategori ini dapat dibahagikan kepada tiga jenis iaitu baru menjadi miskin (the new poor), miskin biasa (borderline poor) dan miskin tegar (chronic poor). Seseorang individu berkemungkinan tergolong dalam mana-mana kategori berdasarkan jenis pekerjaan, kelayakan akademik dan tempoh masa bekerja di bandar (Wan Nor Azriyati et al. 2011). 
Memandangkan tahap kemiskinan dinilai melalui banyak kriteria dalam PGK, maka hal yang sama juga perlu dipraktikkan dalam pengiraan zakat pendapatan. Ini bagi memastikan zakat pendapatan hanya wajib ditunaikan oleh kumpulan berkelayakan sahaja. Sehubungan itu, amat penting untuk mengambil kira elemen perbelanjaan terhadap diri, isteri serta anak dalam pengiraan zakat pendapatan. Dalam menentukan jumlah tolakan perbelanjaan ini, nilai dalam PGK merupakan asas,  namun nilai sebenar bergantung kepada keputusan oleh MAIN.  Selain tolakan perbelanjaan asas yang dinyatakan, pihak MAIN boleh menentukan elemen-elemen perbelanjaan lain yang boleh ditolak daripada pendapatan bagi menghitung zakat pendapatan sebenar. Walaupun demikian, bentuk-bentuk tolakan tambahan yang dilaksana oleh MAIN ini belum mendapat perbincangan khusus dalam kalangan pengkaji. Oleh yang demikian, kajian ini akan menerokai jenis-jenis dan nilai tolakan yang dibenarkan dalam pengiraan zakat pendapatan bagi semua  semua negeri di Malaysia. Jenis-jenis perbelanjaan ini kemudiannya disimulasikan dalam bentuk pengiraan bagi mengetahui kesannya kepada jumlah zakat pendapatan yang dibayar. Hasil simulasi ini penting sebagai input awal untuk menangani  isu pembayaran zakat di luar kawasan terhadap  kutipan dan agihan zakat oleh MAIN dalam kajian  masa depan.

KAJIAN LEPAS

Zakat merupakan rukun Islam yang diwajibkan kepada orang yang berharta dengan syarat yang khusus. Jenis harta yang wajib dilaksanakan zakat pada masa kini telah berkembang. Zakat pendapatan merupakan jenis zakat semasa yang baru dan memberikan nilai kutipan zakat yang tinggi kepada institusi pengurusan zakat di Malaysia. Namun demikian, sejauh mana hak harta telah ditunaikan merupakan tanggungjawab pemiliknya. Memandangkan pendapatan merupakan milik individu, maka kesedaran dan keikhlasan diri merupakan kunci untuk memastikan hak harta terutamanya zakat ditunaikan sebagaimana diperintahkan oleh Allah S.W.T. Rentetan itu, tahap pengetahuan agama individu yang berbeza-beza menyebabkan sebahagian masyarakat menunaikan rukun ini dalam keadaan tidak pasti dan sekadar menuruti arahan pemerintah dan sebahagian pula menunaikan kerana kepatuhan pada agama dan pemerintah bersama. . Kewujudan kumpulan ini menarik minat ramai pengkaji untuk meneliti elemen kepatuhan masyarakat terhadap melaksanakan zakat. Hairunnizam, Sanep dan Mohd Ali (2007) mengkaji faktor-faktor yang signifikan mempengaruhi kesedaran masyarakat untuk membayar zakat menggunakan analisis logistik. Antara faktor yang penting ditemui dalam hasil kajian mereka ialah umur, taraf perkahwinan, pendapatan dan juga mekanisme pembayaran zakat. Kajian oleh Mohd Ali et al. (2004) pula menunjukkan peratusan pembayaran zakat adalah kecil dalam kakitangan profesional. Antara faktor yang dikenal pasti ialah pengetahuan dan kurangnya penguatkuasaan. Kajian oleh Nur Barizah dan Hafiz Majdi (2010) melibatkan kakitangan profesional di UIAM serta Nur Azura et al. (2005) di UUM turut berkongsi faktor yang sama. Dalam menangani isu ini,  Kamil (2006) menyatakan keperluan untuk melaksanakan  penguatkuasaan yang lebih tegas bertujuan meningkatkan komitmen individu berkelayakan untuk mengetahui tanggungjawab dan menunaikan zakat. Faktor kecekapan institusi dalam membuat kutipan dan agihan turut didapati signifikan untuk menarik keyakinan pembayaran zakat melalui institusi formal (Sanep & Hairunnizam, 2005). 
Walupun konsep penswastaan zakat  berjaya untuk meningkatkan kutipan, namun isu ketidakpuasan masyarakat terhadap agihan dan pengurusan kurang efisien masih berlanjutan (Nor Ghani et al. 2001). Analisis keefisienan menggunakan data input dan output melibatkan jumlah kakitangan, jumlah perbelanjaan operasi, jumlah kutipan dan agihan daripada analisis pengumpulan data (DEA) oleh Nor Azlina dan Abdul Rahim (2012) masih mendapati ketidakcekapan ini berlaku. Sehubungan itu, bagi meningkatkan kecekapan dalam  institusi zakat, maka MAIN disaran untuk mengoptimumkan penggunaan sumber, kaedah pengurusan dan operasi serta sumber bagi memastikan kutipan dan agihan yang disasarkan oleh institusi dapat dicapai dan diterima secara positif oleh masyarakat. Individu yang menguasai kemahiran syariah dan profesional melibatkan pekerja dan majikan perlu diutamakan bagi mencapai kecekapan ini (Sadeq 1995). Selain daripada zakat pendapatan, isu ketidakpatuhan pembayaran zakat kepada institusi formal turut dianalisis menggunakan data zakat fitrah di Malaysia (Fidlizan et al. 2015) dan mengikut negeri seperti Selangor, Perak (Mohd Yahya et al. 2013) dan Terengganu (Siti Saufirah et al. 2015). Kesemua dapatan ini turut mencadangkan keperluan penguatkuasaan yang lebih sistematik dilakukan bagi memastikan objektif zakat dapat dicapai dengan sempurna. 
Pengaruh pengetahuan terhadap kepatuhan telah banyak dibuktikan dalam kajian zakat. Kajian oleh Kamil et al.  (1997) misalnya berfokus kepada elemen kepatuhan yang dianalisis menggunakan data persepsi atau sikap responden mengenai pengetahuan zakat, manakala  Sanep dan Hairunnizam (2005) serta Sanep (2004) pula berdasarkan persepsi responden terhadap pengurusan institusi zakat, kualiti perkhidmatan (Norazlina et al. 2015), dan kecekapan pengagihan (Nor Ghani et al. 2001; Nor Azlina & Abdul Rahim 2012; Hairunnizam et al.  2009). 
Walaupun kajian-kajian ini memberikan input positif khususnya dalam menambahbaik institusi pengurusan zakat, namun wujud lompang yang memerlukan kajian terperinci. Selain daripada kajian kualiti perkhidmatan, keperluan meneliti perbezaan jenis perbelanjaan yang ditolak dalam pengiraan zakat pendapatan  oleh MAIN di Malaysia amat penting. Kewujudan jenis  dan nilai perbelanjaan yang tidak selaras antara negeri boleh menimbulkan persepsi kurang baik dalam kalangan pembayar zakat berkaitan proses pembuatan keputusan yang diambil oleh pihak pengurusan zakat.  Sehubungan itu, jenis-jenis perbelanjaan dan had perbelanjaan yang diamalkan dalam zakat di Malaysia akan dibincangkan dalam kajian. Perbezaan ini selanjutnya dianalisis kesannya dalam pengiraan zakat pendapatan yang wajib ditunaikan oleh pembayar. 




METODOLOGI

Kajian ini meneliti jenis-jenis dan nilai perbelanjaan yang layak ditolak dalam pengiraan zakat pendapatan sebagaimana diamalkan oleh MAIN di Malaysia pada masa kini. Maklumat mengenai jenis dan nilai perbelanjaan ini dikumpulkan berdasarkan maklumat dan kalkulator zakat atas talian. Penelitian berdasarkan maklumat atas talian dipilih dijustifikasi kepada dua sebab. Pertama, pengiraan zakat dapat dilaksanakan secara sendiri oleh individu menggunakan kalkulator zakat yang disediakan.  Sehubungan itu, pengiraan ini dapat dilaksana dengan baik berdasarkan informasi yang telah disediakan. Kedua, pembayaran zakat kepada MAIN boleh dilaksana dengan pelbagai bentuk bayaran semasa. Rentetan itu, kebergantungan pembayar terhadap maklumat melalui khidmat kaunter perlu diminimumkan.  Oleh yang demikian, maklumat yang dibincangkan dalam kajian ini terhad kepada jenis dan nilai perbelanjaan yang dipaparkan dalam  laman web MAIN sahaja. Berdasarkan jenis-jenis perbelanjaan tersebut, satu simulasi pengiraan diaplikasi. Pengiraan yang dibuat adalah berasaskan jumlah pendapatan individu adalah  sama iaitu RM7,500 sebulan (gaji dan elaun), namun jenis dan nilai tolakan mengikut amalan setiap MAIN.  Bagi memudahkan simulasi pengiraan, tolakan ini hanya berdasarkan kepada isi rumah yang terdiri daripada seorang suami, seorang isteri dan tiga orang sahaja. 

ANALISIS KAJIAN

Bahagian ini membincangkan mengenai jenis dan nilai perbelanjaan yang layak ditolak daripada jumlah pendapatan bagi mengira jumlah bayaran zakat pendapatan di setiap negeri di Malaysia. Hasil penelitian ditunjukkan dalam jadual 2. Berdasarkan jadual 2, beberapa dapatan penting diperoleh. Secara umum, perbelanjaan untuk diri sendiri, isteri, anak, pemberian atau perbelanjaan bagi ibu bapa, caruman KWSP,simpanan atau caruman pembayar zakat di institusi kewangan Islam yang membayar zakat seperti Tabung Haji atau syarikat Takaful merupakan jenis perbelanjaan yang layak ditolak dalam mengira zakat pendapatan. Mengikut negeri pula, pemberian kepada ibu bapa tidak termasuk sebagai perbelanjaan di  Selangor dan Kedah, caruman  KWSP dan simpanan di institusi kewangan Islam pula bukan item tolakan di Kedah dan Johor. Perbezaan lain turut dikenalpasti di  Selangor dan Johor yang menjadikan  rawatan kronik sebagai jenis perbelanjaandalam pengiraan zakat, manakala di  Perlis pula memasukkan ansuran bagi rumah dan kenderaan sebagai jenis perbelanjaan yang layak ditolak dalam pengiraan zakat. Negeri Johor pula merupakan satu-satu negeri yang memberikan nilai perbelanjaan sepenuhnya untuk ditolak  bagi perbelanjaan pendidikan.
	Mengikut nilai perbelanjaan pula, wujud perbezaan antara MAIN di Malaysia. Bagi kategori perbelanjaan diri sendiri, dua nilai perbelanjaan diri sendiri yang tertinggi adalah di negeri Pahang iaitu RM14,440 dan RM10,750 di Selangor. Negeri-negeri lain pula secara amnya antara dua nilai iaitu RM8,000 dan RM9,000. Nilai tolakan perbelanjaan untuk diri sendiri di Sarawak merupakan yang paling rendah iaitu RM5,244.  Dalam kategori perbelanjaan untuk isteri pula, kebanyakan negeri mengaplikasikan nilai perbelanjaan  antara RM 3,000 hingga RM5,000, manakala nilai tolakan paling sedikit adalah di Sarawak   iaitu RM1,656. Keunikan nilai perbelanjaan yang layak ditolak bagi kategori isteri dapat diperhatikan dalam  tiga buah negeri iaitu Melaka, Perlis dan Pahang. Status pekerjaan isteri merupakan kayu ukur yang diguna untuk melayakkan seseorang suami mengaplikasikan jenis perbelanjaan ini. Bagi seorang isteri yang bekerja, maka suami tidak layak untuk mengiranya dalam tolakan pendapatan berzakat di Melaka dan Perlis. Senario ini sedikit berbeza di negeri Pahang yang mana jumlah perbelanjaan yang boleh ditolak sebagai perbelanjaansuami bagi seorang isteri bekerja lebih tinggi iaitu sebanyak RM7,200 dan RM3,000 bagi isteri yang tidak bekerja. 
	Bagi jenis perbelanjaan untuk anak-anak pula, lapan buah negeri menggunakan nilai perbelanjaan berjumlah RM1,000 bagi setiap orang anak sebagai had, dan RM1,500 pula di negeri Sarawak. Pecahan mengikut umur pula diaplikasi di Selangor, Perak, Negeri Sembilan, Pahang dan Kelantan. Ciri tanggungan yang belajar di peringkat tertiari pula digunakan untuk membezakan jumlah tolakan bagi anak yang berusia 18 tahun ke atas selain di negeri Pahang. Dari aspek jumlah perbelanjaan yang layak ditolak, tanggungan yang sedang belajar pada peringkat IPT dalam pengiraan zakat pendapatan di  Negeri Sembilan adalah 1.3 kali lebih tinggi berbanding negeri Perak dan sekali ganda tinggi berbanding negeri Kelantan. 
Bagi tanggungan yang tidak berada di IPT atau berusia kurang 18 tahun di Perak dan Kelantan, jumlag tolakan perbelanjaan ialah RM1,000 dan RM2,000 pula di Negeri Sembilan.  Bagi anak yang berusia di bawah tujuh tahun, negeri Pahang menetapkan jumlah perbelanjaan layak ditolak sebanyak RM3,600.  Negeri Selongor merupakan negeri yang meletakkan nilai tolakan lebih terperinci mengikut kategori umur. Bagi keluarga yang mempunyai anak dalam kategori kurang upaya (OKU), perbelanjaan bagi anak ini turut diambil kira di Selangor dalam menghitung zakat pendapatan.

Jadual 2: Nilai tolakan (Had kifayah) dalam Pengiraan Zakat Pendapatan Negeri-negeri di Malaysia.
	Had Kifayah
	Kuala Lumpur
	Selangor
	Perak
	Neg. Sembilan
	Melaka
	P.Pinang
	Kedah
	Perlis
	Pahang
	Johor
	Terengganu
	Kelantan
	Sabah
	Sarawak

	Diri Sendiri
	9000
	10750
	9000
	9000
	8000
	9000
	9000
	8000
	14400
	9000
	8000
	9000
	9000
	5244

	Isteri
	3000
	5000
	3000
	4000
	x
	3000
	3000
	x
	x
	3000
	5000
	3000
	3000
	1656

	Isteri bekerja
	x
	x
	x
	x
	0
	x
	x
	0
	7200
	x
	x
	x
	x
	x

	Isteri tidak bekerja
	x
	x
	x
	x
	5000
	x
	x
	5000
	3000
	x
	x
	x
	x
	x

	Anak
	1000
	x
	x
	x
	1000
	1000
	1000
	1000
	x
	1000
	1000
	x
	1000
	1500

	-   Belajar IPT
	x
	2800
	3500
	8000
	x
	x
	x
	x
	2400
	x
	x
	4000
	x
	x

	-  Tidak bekerja (18 ke atas)
	x
	2300
	1000
	2000
	x
	x
	x
	x
	
	x
	x
	1000
	x
	x

	-  7-17 tahun
	x
	2200
	
	
	x
	x
	x
	x
	
	x
	x
	
	x
	x

	-   0-6 tahun
	x
	1450
	
	
	x
	x
	x
	x
	3600
	x
	x
	
	x
	x

	-  Anak OKU
	x
	2400
	x
	x
	x
	x
	x
	x
	x
	x
	x
	x
	x
	x

	-   Kos penjagaan anak
	x
	2300
	x
	x
	x
	x
	x
	x
	x
	x
	x
	x
	x
	x

	Ibu Bapa
	/
	x
	/
	/
	/
	/
	x
	/
	/
	/
	/
	/
	/
	/

	Rawatan kronik
	x
	2400
	/
	x
	x
	x
	x
	x
	x
	/
	x
	/
	x
	x

	KWSP
	/
	/
	/
	/
	/
	/
	x
	/
	/
	x
	/
	/
	/
	/

	Tabung Haji
	/
	/
	/
	/
	/
	/
	x
	/
	/
	x
	/
	/
	/
	/

	Takaful
	/
	/
	/
	/
	/
	/
	x
	/
	/
	x
	/
	/
	/
	x

	Rumah
	x
	x
	x
	x
	x
	x
	x
	/
	x
	x
	x
	x
	x
	x

	Kereta
	x
	x
	x
	x
	x
	x
	x
	/
	x
	x
	x
	x
	x
	x

	Pendidikan
	x
	x
	x
	x
	x
	x
	x
	x
	x
	/
	x
	x
	x
	x


Sumber: pelbagai lawan web kalkulator zakat atas talian negeri. Nilai yang ditunjukkan merupakan jumlah maksimum. Bagi (x), item tersebut tidak diaplikasi, manakala (/) pula adalah item diaplikasi dengan nilai sebenar. 
Jumlah tolakan zakat oleh MAIN yang diberikan kepada tiga kumpulan (diri sendiri, isteri dan anak) ini selanjutnya dibandingkan kadarnya mengikut kadar dalam PGK makanan. Perbandingan ini penting untuk memastikan definisi miskin dan miskin tegar yang diaplikasi dalam PGK adalah sinonim dengan konsep fakir dan miskin dalam zakat. Untuk membandingkan senario ini, jumlah perbelanjaan bagi ketiga-tiga kategori ini dibahagikan secara bulanan. Pengiraan ini adalah tertakluk kepada maklumat dalam PGK dan juga bilangan isi rumah sebagaimana ditunjukkan dalam jadual 2. Jadual 3 merupakan hasil pengiraan yang diperoleh bagi tujuan perbandingan ini. 

Jadual 3: Perbandingan PGK dan had Kifayah 
	Negeri 
	Pendapatan garis Kemiskinan (PGK)
	Had Kifayaha

	
	Miskin Tegar
	Miskin
	Saiz Isi Rumah
	

	Kuala Lumpur
	< RM430
	< RM 720
	4.4
	1200.00

	Selangor
	
	
	
	1602.50

	Perak
	
	
	
	1200.00

	Negeri Sembilan
	
	
	
	1483.33

	5Melaka
	
	
	
	1283.33

	Pulau Pinang
	
	
	
	1200.00

	Kedah
	
	
	
	1200.00

	Perlis
	
	
	
	1283.33

	Pahang
	
	
	
	2520.00

	Johor
	
	
	
	1200.00

	Terengganu
	
	
	
	1283.33

	Kelantan
	
	
	
	1200.00

	Sabah
	< RM540
	< RM 960
	4.6
	1266.67

	Sarawak
	< RM 520
	< RM 830
	5.2
	900.00


                        a Pengiraan = [(diri sendiri/12)+(isteri/12)+ [(anak/12)*(saiz isi rumah – suami-isteri)]]
Nota: andaian bagi tolakan untuk isteri adalah dalam kategori tidak bekerja termasuk Melaka, Perlis dan Pahang. Manakala, bagi kategori anak, diandaikan tanggunggan di bawah saiz isi rumah berusia antara 0-6 tahun. Oleh itu, had tolakan bagi negeri Selangor ialah RM1,450, RM3,600 di Pahang dan RM1,000 bagi negeri-negeri lain 

	Berdasarkan jadual 3, didapati bahawa had kifayah bagi semua negeri di Malaysia adalah 1.8 hingga lima  kali ganda lebih tinggi berbanding PGK makanan (miskin tegar) dan 0.7 hingga 2.5 kali ganda bagi PGK keseluruhan (miskin). Perbandingan PGK dengan had kifayah ini didapati paling tinggi di negeri Pahang dan disusuli oleh negeri Selangor. Hal yang sama ditunjukkan di negeri Sabah, namun berlainan dengan negeri Sarawak yang mana perbezaan had kifayah dengan kedua-dua PGK amat kecil iaitu 0.7 kali ganda bagi PGK miskin tegar dan 0.1 kali ganda bagi PGK miskin. Namun demikian, dapatan dalam jadual 3 menunjukkan bahawa had tolakan ini menepati objektif dan keadilan dalam pelaksanaan zakat yang mana perukunan ini hanya wajib ditunaikan oleh kumpulan individu berkemampuan sahaja. Sekiranya agensi zakat hanya menggunakan nilai PGK semata-mata, maka bilangan pembayar zakat diandaikan lebih ramai. Namun, bilangan pembayar yang ramai ini  dibimbangi tidak selaras dengan matlamat pengagihan zakat itu sendiri yang mana bertujuan mengalihkan sedikit kekayaan daripada kumpulan berkemampuan kepada kumpulan asnaf yang telah ditetapkan.   
	Rentetan itu, berdasarkan maklumat dalam jadual 3, maka satu simulasi pengiraan diwujudkan bagi mengenal pasti perbezaan nilai bayaran zakat pendapatan mengikut negeri berbantukan pengiraan daripada kalkulator atas talian MAIN. Maklumat mengenai simulasi pengiraan dilakukan dengan andaian pendapatan yang diterima oleh individu bagi semua negeri adalah sama iaitu RM7,500 (gaji dan elaun) berserta maklumat lain yang ditunjukkan dalam jadual 4 . 

Jadual 4: Jenis perbelanjaan tolakan
	Jenis Perbelanjaan*
	Keterangan

	Gaji pokok
	RM6,000 / sebulan

	Elaun Tetap
	RM 1,500 / sebulan

	Isteri
	Tidak bekerja

	Anak
	3 orang (19 tahun & belajar di IPT, 13 tahun & belajar, 9 tahun, OKU & belajar)

	Pemberian ibu bapa
	RM 300/sebulan

	Rawatan Kronik
	RM2,400 setahun

	Simpanan (LTH)
	RM 1000/sebulan

	KWSP
	RM 660/sebulan

	Takaful
	RM300/sebulan

	Sewaan/ansuran Rumah
	RM700/sebulan

	Sewaan/ansuran kenderaan
	RM400/sebulan

	Pendidikan
	RM 200/sebulan


                *senarai perbelanjaan yang layak berdasarkan jadual 2.
                    LTH (Lembaga Tabung Haji)

	Pengiraan bayaran zakat pendapatan berdasarkan maklumat dalam jadual 4 dihitung menerusi kalkulator zakat pendapatan atas talian.  Hasil pengiraan ditunjukkan dalam jadual 5.  Melalui jadual 5, individu yang bekerja di negeri Perlis didapati membayar jumlah zakat bulanan yang paling rendah iaitu RM65.16. Kemudian disusuli oleh Negeri Sembilan (RM78.92) dan Selangor serta Perak dengan RM80.69 dan RM84.33 bagi setiap negeri. Tiga negeri yang paling tinggi bayaran zakat pendapatan bulanan ialah Kedah (RM156.25), Johor (RM138.75) dan Sabah (RM133.53).  Jumlah bayaran zakat bagi negeri-negeri lain adalah antara RM93 dan RM116 setiap bulan. 

Jadual 5: Perbezaan jumlah bayaran zakat pendapatan mengikut negeri.
	Negeri
	Nisab
	Pendapatan layak dizakat
	Jumlah zakat setahun
	Jumlah zakat bulanan
	Beza

	Kuala Lumpur
	12335.00
	47880.00
	1197.00
	99.75
	-4.19

	Selangor
	12680.00
	38730.00
	968.25
	80.69
	-22.50

	Perak
	12404.00
	40480.00
	1012.00
	84.33
	-19.00

	Pulau Pinang
	12000.00
	51480.00
	1287.00
	107.25
	3.02

	Melaka
	12432.76
	46880.00
	1171.92
	97.66
	-6.20

	Neg. Sembilan
	11985.00
	37880.00
	947.00
	78.92
	-24.20

	Johor
	13019.85
	66600.00
	1665.00
	138.75
	33.27

	Kedah
	12444.85
	78000.00
	1875.00
	156.25
	50.08

	Perlis
	11400.00
	31280.00
	781.92
	65.16
	-37.41

	Kelantan
	11400.00
	46080.00
	1152.00
	96.00
	-7.79

	Terengganu
	12368.34
	45100.00
	1122.50
	93.54
	-10.15

	Pahang
	13019.85
	52580.00
	1314.50
	109.54
	5.22

	Sarawak*
	3500.00
	55800.00
	1395.00
	116.25
	11.66

	Sabah
	10900.00
	62180.00
	1602.38
	133.53
	28.26

	Purata
	104.11
	


        *menggunakan nisab purata bulanan.

	Berdasarkan nilai bayaran zakat bulanan purata (RM104.11) pula, didapati jumlah zakat bulanan yang dibayar oleh individu yang bekerja di Kedah adalah 50 peratus lebih tinggi, Johor (33%), Sabah (28%), Sarawak (12%), Pahang (5%) dan Pulau Pinang (3%). Bayaran zakat di negeri-negeri lain didapati lebih rendah daripada nilai purata dengan didahului oleh Perlis (37%), Negeri Sembilan (24%), Selangor (23%), Perak (19%), Terengganu (10%), Kelantan (8%),  Melaka (6%) dan Kuala Lumpur (4%). Nilai beza ini jelas membuktikan bahawa jenis dan nilai perbelanjaan yang layak ditolak dalam pengiraan jumlah pendapatan berzakat memberi kesan kepada jumlah bayaran zakat tahunan atau bulanan.  Walaupun pembayar zakat digalak untuk membayar pada nilai yang lebih banyak, namun falsafah zakat adalah mengambil dan mengagih nilai yang berhak sahaja. Sehubungan itu, bayaran yang dibayar melebihi nilai zakat tidak dikategorikan sebagai zakat, sebaliknya dikategorikan sebagai derma, sedekah dan sebagainya.
	Hasil perbezaan jumlah zakat yang ditunjukkan pada jadual 5 menarik untuk dikaji secara lebih mendalam pada masa depan. Dapatan ini sebenarnya relevan dengan isu “melarikan” bayaran zakat daripada sebuah negeri kepada negeri yang lain sebagaimana yang dibincangkan oleh Raja Muhd Azman et al. (2015). Melalui kajian beliau, faktor agen dikenal pasti penting terhadap peningkatan kutipan zakat di Perlis. Namun demikian, perlu dikaji secara lanjut sejauh mana perbezaan bayaran zakat pendapatan yang ditunjukkan dalam jadual 5 ini boleh mendorong pembayar secara umum untuk melaksanakan kewajipan zakat di Perlis, dan tidak di negeri seseorang itu sedang bekerja. Relevan atau sebaliknya untuk dianalisis lebih lanjut jika diandaikan jenis perbelanjaan yang lebih pelbagai di Perlis ini memberikan kelebihan kepada agen untuk menarik minat pembayar bagi menunaikan zakat pendapatan di Perlis.   	
Memandangkan zakat merupakan urusan di bawah MAIN masing-masing, dapatan ini dapat memberi satu maklumat baru untuk pihak berkaitan membincangkan kesesuaian untuk mempertimbangkan pengamalan jenis perbelanjaan yang dilaksana oleh negeri lain  untuk diaplikasi ke dalam MAIN masing-masing. Perbincangan dan pelaksanaan zakat yang lebih selaras antara negeri-negeri di Malaysia diyakini dapat menyerlahkan konsep keadilan yang dimatlamatkan di dalam rukun zakat.

KESIMPULAN

Zakat pendapatan merupakan antara penyumbang utama dalam jumlah kutipan zakat oleh institusi pengurusan zakat di Malaysia.  Pelbagai kemudahan telah disediakan oleh pihak institusi zakat untuk memudahkan pembayaran zakat dilakukan. Kalkulator zakat atas talian merupakan alat sokongan yang membantu pembayar untuk bebas melaksanakan pembayaran zakat  tanpa kekangan masa, tempat dan sebagainya. Penelitian terhadap kesemua kalkukator atas talian di semua negeri di Malaysia menunjukkan berlaku perbezaan melibatkan nilai nisab, jenis dan had tolakan perbelanjaan (had kifayah). Perbezaan ini menimbulkan ruang kepada keperluan kajian lebih lanjut dalam dua aspek. Pertama, nisab zakat adalah berbeza antara negeri walaupun timbangan emas yang digunakan sama iaitu 85 gram. Kedua, jenis-jenis perbelanjaan yang ditolak juga berbeza. Beberapa institusi zakat didapati mengkategorikan perbelanjaan anak dan isteri kepada bahagian-bahagian tertentu. Pecahan ini didapati berpadanan dengan realiti yang ditanggung oleh sebuah keluarga. Perbelanjaan keluarga untuk anak sedang belajar di peringkat tinggi, rendah atau menengah, tidak bersekolah serta anak kurang upaya turut berbeza. Senario keupayaan perbelanjaan ketua keluarga ini juga turut bergantung kepada status pekerjaan isteri sama ada bekerja dan sebaliknya. Melalui hasil analisis simulasi, didapati beberapa jenis perbelanjaan yang dilaksanakan di negeri Perlis sesuai untuk dikaji kesesuaiannya bagi diaplikasi di negeri-negeri lain iaitu perbelanjaan kenderaan dan rumah. Turut sesuai untuk dilaksanakan ialah jenis perbelanjaan bagi tanggungan dalam kategori kurang upaya yang diamalkan di Selangor. Dalam isu ini, para agamawan dan ahli akademik boleh mengesyorkan satu nilai atau had yang sesuai bagi jenis perbelanjaa ini bagi mengelak pengelakan pembayaran zakat. Memandangkan pengurusan zakat merupakan urusan MAIN, dan tanggungjawab membayar zakat pula adalah hak individu, maka kesemua pihak wajar untuk saling lengkap melengkapi. Pendidikan berterusan perlu diberikan bagi memastikan individu memahami dan menyedari konsep membersihkan setiap hartanya daripada hak orang lain.  Turut perlu ditekankan bersama-sama adalah peranan institusi pengurusan zakat di Malaysia untuk menyemak semula jenis dan nilai tolakan serta memperkenalkan item tolakan baru dan sesuai dengan peredaran zaman untuk dilaksanakan dalam MAIN masing-masing. 

Lampiran 

	
Lampiran 1: Tahun Fatwa dan Jumlah Kutipan Zakat Pendapatan, RM juta (2005-2012)


	Negeri
	Fatwa
	2005
	2006
	2007
	2008
	2009
	2010
	2011
	2012

	Johor
	2000
	5.68
	9.97
	18.49
	27.76
	34.07
	37.93
	46.70
	51.62

	Kedah 
	1986
	15.38
	16.22
	17.97
	25.99
	39.04
	44.60
	49.92
	60.76

	Kelantan 
	1999
	9.43
	11.46
	14.59
	21.08
	30.05
	34.78
	49.34
	62.67

	Melaka
	2000
	6.42
	7.19
	8.43
	10.30
	12.25
	14.25
	16.95
	20.85

	Negeri Sembilan
	1998
	9.04
	10.49
	11.45
	14.27
	18.08
	22.34
	26.75
	32.04

	Pahang
	2001
	10.37
	12.02
	14.32
	17.97
	4.19
	25.47
	31.74
	37.89

	Perak 
	1990
	t.d
	t.d
	t.d
	t.d
	9.70
	11.61
	15.94
	20.93

	Perlis
	1991
	t.d
	4.57
	8.61
	12.28
	17.90
	30.81
	49.10
	t.d

	Pulau Pinang
	2001
	14.56
	16.54
	18.63
	22.16
	24.52
	29.79
	33.69
	37.59

	 Sabah
	t.d 
	1.16
	1.89
	3.07
	4.85
	7.58
	9.05
	12.87
	15.45

	Sarawak 
	1996
	6.32
	8.19
	12.99
	15.91
	20.58
	23.12
	27.69
	31.81

	Selangor
	2001
	66.34
	81.07
	99.59
	130.69
	153.96
	189.98
	218.27
	260.79

	Terengganu
	1999
	14.53
	14.65
	18.02
	23.26
	26.76
	28.67
	35.70
	42.53

	Kuala Lumpur
	1999
	76.70
	89.12
	109.80
	137.57
	167.48
	192.72
	231.64
	264.81

	JUMLAH
	
	235.98
	283.42
	355.98
	464.15
	566.23
	695.12
	846.27
	939.75

	Sumber: NorLela & Hairunnizam (2014)



Lampiran 2: Agensi dan Tahun Diswastakan
	Negeri
	Tahun diswastakan
	Nama Agensi

	Wilayah Persekutuan
	1991
	Pusat Pungutan Zakat

	Pahang
	1991
	Pusat Kutipan Zakat Pahang

	Selangor
	1995
	Pusat Zakat Selangor (kini dikenali Lembaga Zakat Selangor, LZS)

	Pulau Pinang
	1995
	Pusat urus Zakat (kini dikenali Zakat Pulau Pinang)

	Negeri Sembilan
	2000
	Pusat Zakat Negeri Sembilan

	Melaka
	2000
	Pusat Zakat Melaka


Sumber: Sanep, Hairunnizam & Adnan (2006). Pelbagai laman web zakat negeri.

